
Abstract: In order to create a balanced society, gender sensitivity objective should be considered crucial in environmental grounds, as well as university programmes, learning materials, teaching and learning activities. Such society would give pleasant condition for men and women to development in same equal opportunities, thus, it is of a great importance to cultivate the faith, culture and morality of students. Gender analysis is important to clarify gender equality in higher education studies. Gender analysis helps to gain a vital understanding of different degrees of participation, involvement, behaviour and activities of men and women who are in a diverse level of economic, social and legal structures. In addition, gender analysis provides implications to these differences. The key objective of the research is to conduct a gender analysis as a core curriculum to the undergraduate course of the Mongolian universities, and also to define gender sensitivity.

1. Дээд боловсролд жендэрийн эрх тэгш байдлыг хангах эрх зүйн орчин
Өнөөгийн дээд боловсролын сургалтын чиг хандлага нь үндэсний болон олон улсын хөдөлмөрийн зах зээлийн эрэлт, хэрэгцээ шаардлага, дэлхийн тогтвортой хөгжлийн бодлогоос ихээхэн хамаарч байна. НҮБ-ын Ерөнхий Ассамблейн 70 дугаар чуулган АНУ-ын Нью-Йорк хотноо салбар хуралдаанаар "Тогтвортой хөгжил-2030" хөтөлбөрийг баталсан. Тогтвортой хөгжлийн зорилтуудад боловсролын чанар, жендэрийн эрх тэгш байдлыг хангах зорилтуудыг тодруулбал,
Зорилго 4: Бүгдийг хамарсан, нийтлэг, чанартай боловсрол олгох, бүх хүмүүсийн амьдралын турш сурах боломжийг дэмжих,
Зорилго 5: Жендэрийн тэгш байдалд хүрэх, бүх охид, эмэгтэйчүүдийг эрх мэдэлжүүлэх хэмээн тусгайлан зааж, улс үндэстэн бүхэн зорилтод түвшинд хүрэх амлалтууд багтаж байна.
Их, дээд сургуулиудын орчин, хичээлүүдийн хөтөлбөр, сургалтын хэрэглэгдэхүүн, багшлах болон суралцах үйл ажиллагааг жендэрийн мэдрэмжтэй болгосноор эрэгтэй, эмэгтэй хүмүүс амьдрах, хөгжих адил, тэнцвэртэй боломжийг бүрдүүлсэн нийгмийг байгуулах ухамсар, соёл, итгэл үнэмшлийг суралцагчдад төлөвшүүлэх нийгмийн өндөр ач холбогдолтой юм. Дээд боловсролын шинэчлэлийн нэг онцлог нь хичээлийн сэдэв гол гэж үздэг хэлбэрээс хөтөлбөрийн шинэчлэлийн чухал хэсэг болох сургалтын арга, үнэлгээний шинэ арга хэлбэр, санаачлагуудад шилжиж байгаа явдал юм. Тодруулбал, өөр өөр онцлогийг харгалзан үзсэн сургалтын арга барилыг нэвтрүүлэхдээ ялгаатай чиг хандлагад мэдрэмжтэй байх (жендэр, нийгэм-эдийн засгийн ялгаа, үндэстэн ястан, шашин, бэлгийн чиг хандлага, хөгжлийн бэрхшээл гэх мэт) шаардлагууд тавигдаж байна. Ялангуяа, хүмүүнлэг, нийгмийн ухааны хөтөлбөрүүдэд энэхүү өсөн нэмэгдэж буй соёлын олон талт үзэл тусгагдаж эхлээд байна (EURYDICE, 2010).
Манай улсын хувьд, БСШУСЯ-наас Азийн хөгжлийн банкны хөнгөлөлттэй зээлийн санхүүжилтээр дээд боловсролын шинэчлэлийн төслийг 2012-2018 оны хооронд хэрэгжүүлж

байна. Энэ төслийн хүрээнд их дээд сургуулиуд үр дүнд суурилсан хөтөлбөрийг боловсруулан хэрэгжүүлэхэд дэмжлэг үзүүлж байна. Үр дүнд суурилсан хөтөлбөрийн онцлог нь тухайн хөтөлбөрөөр эзэмших ур чадварыг зөв тодорхойлсноор төгсөгч нь үндэсний болон олон улсын ажил олгогчдын эрэлт хэрэгцээнд нийцсэн мэргэжлийн (Proffesional skills) болон хувь хүний хөгжлийн ур чадвар (Soft skills)-уудыг чадварлаг эзэмшсэн мэргэжилтэн болж бэлтгэгдэхэд оршиж байгаа юм. Хувь хүний хандлага, хөгжлийн ур чадварууд тухайлбал, системтэй бодох, цагийн менежменттэй байх, багаар ажиллах зэрэг олон ур чадваруудын дотор эрх тэгш байдлыг эрхэмлэгч байх ёс суртахууны чадвар зайлшгүй багтаж байна.
Монгол улсын Боловсролын тухай хууль (2002), Дээд боловсролын тухай хууль (2002), Жендэрийн эрх тэгш байдлыг хангах тухай хууль (2012)-иудад дээд боловсролын агуулга нь нэгдмэл бөгөөд бие хүн өөрийгөө нээж хөгжүүлэх, мэдлэг, чадвар, дадал эзэмшүүлж, соёл төлөвшүүлэхэд чиглэгдэнэ (УИХ, Дээд боловсролын тухай хууль, 2002), бүх шатны боловсролын стандарт, зохих түвшний сургалтын хөтөлбөрт суралцагчдын зайлшгүй эзэмшвэл зохих жендэрийн эрх тэгш байдалтай холбоотой агуулга, арга зүй, үнэлгээг тусгана (УИХ, Жендэрийн эрх тэгш байдлыг хангах тухай хууль, 2012), тэдгээрт хэрэглэгдэж буй ном, сурах бичиг болон сургалтын хэрэглэгдэхүүн нь жендэрийн эрх тэгш байдлыг үгүйсгэсэн агуулгатай байж үл болно (УИХ, Жендэрийн эрх тэгш байдлыг хангах тухай хууль, 2012), боловсрол эзэмшүүлэх арга хэлбэр суралцагчдын хэрэгцээ, хувийн болон хөгжлийн онцлогт нийцсэн, олон хувилбартай, чөлөөтэй, нээлттэй байна (УИХ, Боловсролын тухай хууль, 2002) хэмээн жендэрийн эрх тэгш байдал, хэрэгцээ шаардлагыг хангах талаар тусгайлан зааж хуульчилжээ. Эдгээр хууль, эрх зүй болон бодлогын хэрэгжилт бодит байдал дээр хэр тусгалаа олж байгааг хянах, үнэлэх, дүгнэх шаардлага ч зүй ёсоор тавигдаж байна. Иймд дээд боловсролын салбарын жендэрийн эрх тэгш байдлыг тодруулахад жендэрийн дүн шинжилгээ чухал билээ.

Жендэрийн дүн шинжилгээ яагаад чухал вэ?
Эрэгтэй, эмэгтэй хүйсийн шинжүүд нь тогтмол байдагт үндэслэсэн алив төсөөлөл, таамаглал дэвшүүлэн бодлого, шийдвэр гаргах, хөгжлийн хөтөлбөр, төсөл хэрэгжүүлэх нь бий. Ийм бодлого, шийдвэрүүд нь дүн шинжилгээ, мэдлэгт түшиглэн хөгжлийн асуудлыг зохистой шийдэх бус харин ч жендэрийн харилцаан дэх гажуудал, тэгш бус байдлыг даамжруулах үр дагавартай байдаг. Тиймээс жендэрийн дүн шинжилгээг эрэгтэй, эмэгтэй хүмүүсийн үүрэг, оролцоо, ашиг хүртэх зэрэг дэх ялгаатай байдал, харилцан хамаарал, тэгш бус байдал тэдгээрийн учир шалтгаан, цар хүрээг тодорхойлж тэдний харилцааны мөн чанар, ялгаатай хэрэгцээг анхааран тооцох, тэгш, шудрага хандах нөхцөлийг бүрдүүлэх зорилгоор хийдэг.
Жендэрийн дүн шинжилгээ нь нийгэм, эдийн засгийн дүн шинжилгээний нэг төрөл бөгөөд хөгжлийн судалгааны хувьд 1. Аливаа бодлого, үйл ажиллагааны үр дүн нийгмийн янз бүрийн бүлгийн эрэгтэй, эмэгтэй хүмүүст хэрхэн ялгаатай нөлөөлж буйг үнэлэн судлах,
2. Аливаа нийгэмд чиглэсэн судалгааг жендэрийн ялгаа болон эмэгтэй, эрэгтэй хүмүүсийн харилцааны мөн чанар, нийгэм дэх бодит нөхцөл байдал, хэрэгцээг ойлгон мэдэрч, анхааран тооцож хийх боломж олгох, 3. Нийгэмд болж буй үйл явцыг таньж мэдсэний үндсэн дээр мэдлэгт түшиглэн, хүн амын янз бүрийн бүлгүүдэд шударга хандсан бодлого төлөвлөлтийг хийх арга зам юм (Ц.Амгалан, Н.Оюунчимэг , 2003).

Жендэрийн дүн шинжилгээ нь жендэрт суурилж бий болсон ялгаатай байдал, тэгш бус байдлын цар хэмжээ, мөн чанарыг тодорхойлох, хэмжих, тайлбарлах үйл явц бөгөөд хөгжлийн олон асуудлыг шийдвэрлэх хүрээнд жендэрийн ялгаатай байдлыг арилгах гол хэрэгсэл болдог.
Жендэрийн дүн шинжилгээг өрх, гэр бүлээс эхлээд байгууллага, орон нутаг, хөгжлийн хөтөлбөр, төсөл, иргэний нийгэм болон эдийн засгийн тогтолцооны хэв шинжүүдийг судлахад өргөн ашигладаг. Түүнчлэн жендэрийн чиг баримжаатай бодлого, төсөл, хөтөлбөрийн хэрэгжилт, үр дүн мөн гарч буй өөрчлөлтийг тогтмол дүгнэн шинжиж хууль, эрх зүйн тогтолцоо, хөгжлийн чиг хандлага, бодлого хөтөлбөрүүд эрэгтэй, эмэгтэй хүмүүст ялгавартай тэгш бус байдлыг бий болгож байгаа эсэхэд хяналт тавих, гажуудлыг хэмжих мөн засаж залруулахад чухал хэрэгсэл болдог. Иймд жендэрийн дүн шилжилгээг төсөл, хөтөлбөрийн бүхийл үе шатуудад дараах зорилгоор тогтмол хийх нь үр дүнтэй юм.
Төсөл, хөтөлбөрийг төлөвлөх явцад - төсөл, хөтөлбөрийн үйл ажиллагаа эмэгтэй, эрэгтэй хүмүүст болон жендэрийн харилцаанд үзүүлж болох эерэг, сөрөг нөлөөг урьдчилан тодорхойлох; төсөл, хөтөлбөрийн үйл ажиллагаа эрэгтэй, эмэгтэй хүмүүст ялгаатай байдлаар нөлөөлж ямар нэгэн байдлаар хохирол учруулахгүй байхыг баталгаажуулах; үйл ажиллагааны тогтвортой байдал, үр дүнг нэмэгдүүлэх; эрэгтэй, эмэгтэй хүмүүсийн эрх тэгш байдлыг дэмжихэд тэргүүлэх ач холбогдолтой арга хэмжээг тодорхойлох зорилгоор хэрэгжүүлэх зэрэг болно.
Төсөл, хөтөлбөрийг хэрэгжүүлэх, мониторинг, үнэлгээний үе шатанд - эрэгтэй, эмэгтэй хүмүүс төсөл, хөтөлбөрт оролцох оролцооны ялгааг үнэлэх; эрэгтэй, эмэгтэй хүмүүс төсөл, хөтөлбөрөөс ашиг хүртэхэд мөн үр дүн нь тэдэнд ялгаатай нөлөөлж байгаа эсэхийг дүгнэх; жендэрийн тэгш байдлыг хангахад гарч буй ахиц мөн жендэрийн харилцаанд гарч буй өөрчлөлтийг хэмжих зорилготой хийх гэх мэт.
Төсөл, хөтөлбөрийн бүтэц, чадамжийн хүрээнд - донор болон олон улсын байгууллагуудаас жендэрийн мэдрэмжтэй төсөл хөтөлбөрүүдийг хэрэгжүүлэх амлалт, төлөвлөлт, хэрэгжилтийг үнэлэх; жендэрийн чиг баримжаатай төсөл, хөтөлбөрийг хэрэгжүүлэх чадамжийг бий болгох; жендэрийн тэгш байдалд тулгарч буй асуудлуудыг тодорхойлох, ингэхдээ улс орны стратеги, салбарын болон хөтөлбөрийн түвшинд үнэлгээ хийх зорилгоор тус тус хэрэгжүүлэх зэрэг болно.
Жендэрийн дүн шинжилгээний үндсэн хэд хэдэн арга байдаг. Үүнд: Төлөв байдлын дүн шинжилгээний загвар (Contextual Analysis Model); Харвардын дүн шинжилгээний хүрээ (Harvard Analytical Framework); Эмэгтэйчүүдийг чадавхижуулах хүрээ (Women’s Empowerment Framework); Жендэрийн дүн шинжилгээний матриц (Gender Analysis Matrix) зэргийг дурьдаж болно.
Дээд боловсролын салбарт хийгдэж буй жендэрийн дүн шинжилгээ дээрх аргачлалууд дээр суурилдаг бөгөөд дүн шинжилгээний хамрах хүрээнд их, дээд сургуулийн эрүүл, аюулгүй орчин, сургалтын хэрэглэгдэхүүн, суралцах болон суралцах үйл ажиллагаа, бодлогын орчин хамаардаг.

[image: ]Зураг 1. Боловсролын салбар дахь жендэрийн дүн шинжилгээний хамрах хүрээ


1. Их дээд сургуулиудын ерөнхий суурийн хичээлийн хөтөлбөрөөр дамжуулан жендэрийн эрх тэгш байдлыг хангах нь (судалгааны үр дүн)

Хичээлийн хөтөлбөрт жендэрийн тэгш байдлыг хангах зарчмыг тусгана гэдэг нь суралцагчдад эрэгтэй, эмэгтэй аль нэг хүйсээс үл хамааран өөрийгөө хөгжүүлэх, сонголт хийх эрх чөлөөг ялгаварлалгүй олгож, тэдний ялгаатай сонирхол, хэрэгцээ, шаардлага болон онцлогийг харгалзан үзэх тухай ойлголт юм. Эрэгтэй, эмэгтэй суралцагчдын хэрэгцээ, сонирхол, оролцооны ялгаатай байдлыг судлан, хичээлийн хөтөлбөрийн зорилго, агуулга, сургалтын үйл ажиллагаанд харгалзсан байх нь тухай хөтөлбөрийн жендэрийн мэдрэмжтэй байдлыг илэрхийлнэ. Их дээд сургуулиудын бакалаврын хөтөлбөрийн ерөнхий суурь хичээлүүдийн хөтөлбөрийг жендэрийн мэдрэмжтэй болгосноор эрэгтэй, эмэгтэй хүмүүс амьдрах, хөгжих адил, тэнцвэртэй боломжийг бүрдүүлсэн нийгмийг байгуулах ухамсар, соёл, итгэл үнэмшлийг суралцагчдад төлөвшүүлэх нийгмийн өндөр ач холбогдолтой юм. Иймд юун түрүүнд шинэчилсэн бакалаврын сургалтын хөтөлбөр дэх ерөнхий суурь хичээлийн агуулгад жендэрийн дүн шинжилгээ хийж, жендэрийн эрх тэгш байдал, хандлагыг тодорхойлон цаашид дээрх хичээлүүдээр дамжуулан суралцагчдад жендэрийн эрх тэгш байдалд суурилсан эерэг хандлага төлөвшүүлэх, ур чадварыг эзэмшүүлэх арга замыг тодорхойлох нь нэн чухал байна.

Судалгааны зорилго, ач холбогдол. Их дээд сургуулийн бакалаврын сургалтын хөтөлбөрийн ерөнхий суурь хичээлийн агуулгад жендэрийн дүн шинжилгээ хийж, жендэрийн мэдрэмжтэй байдлыг тодорхойлох, цаашид ерөнхий суурь хичээлүүдээр дамжуулан суралцагчдад жендэрийн ойлголт, мэдлэг, жендэрийн эрх тэгш байдалд суурилсан эерэг хандлагыг төлөвшүүлэхэд чиглэсэн бодлогын зөвлөмж гаргахад судалгааны зорилго оршиж байна. Ирээдүйн мэргэжилтэн, тогтвортой хөгжлийн агуулгыг хэрэгжүүлэгчдийг бэлтгэж байгаа дээд боловсролын салбарт жендэрийн агуулга, ойлголтыг тусгах нь тогтвортой хөгжлийн зорилтууд биелэх суурь үндэс нь болох юм. Бид тус судалгаагаар,

1) Их дээд сургуулийн бакалаврын сургалтын хөтөлбөрийн ерөнхий суурь хичээлүүдийн хөтөлбөрийн агуулга дахь жендэрийн мэдрэмжтэй байдлыг тодорхойлох
2) Дээрх хичээлүүдэд ашиглаглагдаж буй сургалтын хэрэглэгдэхүүний (үндсэн сурах бичиг) жендэрийн мэдрэмжтэй байдлыг тодорхойлох
3) Сургалтын хөтөлбөрийн агуулгыг жендэрийн мэдрэмжтэй болгоход чиглэсэн зөвлөмж боловсруулах зорилтуудыг тавьсан болно.
Дээд боловсрол эзэмшиж буй залуу үеийнхний амьдрах, ажиллах, хөгжих адил, тэнцвэртэй боломжийг бүрдүүлэх, иргэний ухамсар, соёл, ёс суртахууныг төлөвшүүлэх нь хүний хөгжилд оруулж буй асар том хөрөнгө оруулалт юм. Тэгш бус байдал тэр дундаа жендэрийн тэгш бус байдал нь хөгжлийн бодлогын үр ашгийг бууруулахад ихээхэн нөлөөлдөг (Дэлхийн банк, 2001) учраас тэгш бус байдлыг нээн илрүүлж, жендэрийн тэгш байдлыг хангахад чиглэсэн арга хэмжээг хэрэгжүүлж байж үр дүнд хүрнэ (А.Солонго, Н.Болдмаа, Н.Галиймаа, Р.Чанцалдулам, Б.Одгэрэл, О.Оюунтунгалаг, 2017)

Жендэрийн	дүн	шинжилгээний	аргачлал.	Жендэрийн	тэгш	байдлыг	хангах	үзэл баримтлалыг жендэрийн дүн шинжилгээний үндсэн аргачлал болгосон (Howie, G., Tauchert, A., & Howe, G. , 2002) бөгөөд чанарын болон тоон судалгааны арга зүйг хослуулан ашиглав. Судалгаанд төрийн өмчийн их, дээд сургуулиудаас МУИС, ШУТИС, ХААИС, хувийн хэвшлийн их, дээд сургуулиудаас Отгонтэнгэр их сургууль, Идэр дээд сургуулиуд хамрагдав. Дүн шинжилгээг дараах мэдээллийн эх үүсвэрүүдэд тулгуурлан хийсэн болно.
Тодруулбал,
Хичээлийн хөтөлбөр: 2014-2015 оны хичээлийн жилд шинээр батлагдсан ерөнхий суурь хичээлүүдийн хөтөлбөрт дүн шинжилгээ хийсэн. Дүн шинжилгээнд нийт Инженер, Хөдөө аж ахуй, Байгалийн тэргүүлэх чиглэлээр мэргэжилтэн бэлтгэж буй хөтөлбөрүүдээс 60 хичээлийн хөтөлбөр хамрагдсан болно. Хичээлийн зорилго, хичээлийн төгсгөлд хүрэх үр дүн (оюутан эзэмшсэн байх мэдлэг, ур чадвар, чадамж), хичээлийн үндсэн агуулга, судлах зүйлийн тойм, холбогдох эх сурвалж, гүйцэтгэх даалгавар, оюутны гүйцэтгэлийг үнэлэх, дүгнэх арга хэлбэрт агуулгын дүн шинжилгээ хийв.
Үндсэн сурах бичиг: Хичээлийн хөтөлбөрт тусгагдсан үндсэн нэг сурах бичигт дүн шинжилгээ хийсэн. Нийт 30 сурах бичгийг энд хамруулав.
Багшийн лекцийн материал: Сонгогдсон хичээлийн хөтөлбөрийн сэдэвчилсэн төлөвлөгөөг үндэслэн 1 сэдвийг багшийн лекцийн тэмдэглэл, слайд, семинарын даалгаврыг хамруулан гүнзгийрүүлэн судалсан. Гүнзгийрүүлсэн шинжилгээнд нийтдээ 46 хичээлийн сэдэв хамрагдсан ба Байгалийн ухаан-8, Нийгэмийн ухаан-15, Хүмүүнлэгийн ухаан-13, Иргэний боловсрол-3, Судалгаа, шинжилгээний арга зүй-3, Яриа, бичгийн ур чадвар-4 хичээлийн сэдэв тус тус байв
Ганцаарчилсан ярилцлага: Тухайн хичээлийг зааж буй 1 багштай жендэрийн тухай ойлголт, зааж буй хичээлийн жендэрийн мэдрэмжтэй байдалд өгч буй өөрийн үнэлгээний талаар нүүр тулсан ярилцлага хийсэн. Ярилцлагат нийт 52 багш хамрагдсан
Ажиглалт: Багшийн жендэрийн хандлагыг тодорхойлох зорилгоор (шаардлагатай бол) багшийн хичээлд суун ажиглалт хийж, судлаач дүгнэлтээ нотолсон болно.
Оюутны сурлагын дүнгийн үнэлгээ: 2014-2015, 2015-2016 оны хичээлийн жилүүдэд тухайн хичээлийг судалсан оюутнуудын авсан дүнг багшийн хүйс болон суралцагчдын

хүйсээр ангилж шинжлэн дүгнэв. Нийтдээ давхардсан тоогоор 31630 оюутны (үүнээс эрэгтэй 15879, эмэгтэй 15776) судалсан 184 хичээлийн дүнд шинжилгээ хийсэн
Дүн шинжилгээний хүрээнд ерөнхий суурь хичээл зааж буй нийт 52 багштай ганцаарчилсан ярилцлага хийсэн. Эдгээр багш нарын 20 нь байгалийн ухаан, 12 нь нийгмийн ухаан, 8 нь хүмүүнлэгийн ухаан, үлдсэн 12 нь иргэний боловсрол, судалгаа, шинжилгээний арга зүй, яриа бичгийн чиглэлийн хичээлүүдийг заадаг багш нар байв. Түүнчлэн, ярилцлага өгсөн багш нарын талаас илүү буюу 53.8 хувь нь докторын зэрэгтэй, 46.2 хувь нь магистрын зэрэгтэйгээас гадна тэдгээрийн хувьд тухайн хичээлийг зааж буй дундаж хугацаа 11.5 жил байв. Энэ нь тухай хөтөлбөрийн агуулга төдийгүй заах арга зүйн талаар нэлээд мэдлэг, туршлагатай багш нартай уулзаж, ярилцсан болохыг илтгэж байгаа юм.

Оюутны сурлагын дүнд хийсэн дүн шинжилгээний үр дүн
Дүн шинжилгээнд хамрагдсан хичээлүүдийн хөтөлбөрийг судалсан оюутнуудын дүнд (сүүлийн 2 улирлын байдлаар) статистик шинжилгээ хийв. Нийт давхардсан тоогоор 184 хичээлийн дүнд шинжилгээ хийхэд эрэгтэй (n=15879), эмэгтэй (n=15776) оюутнуудын дундаж дүн статистик ач холбогдлын (p<0.001) түвшинд ялгаатай байна.

Хүснэгт 1. Оюутнуудын дундаж дүн, хүйсээр болон багшийн хүйсээр
	Хичээл заасан багш
	Дундаж дүн

	
	Нийт оюутан
	Эрэгтэй оюутан
	Эмэгтэй оюутан

	Нийт багш нар
	75.1 (68.7-81.5)
	71.3 (64.6-78.0)
	77.6 (71.5-83.7)

	Эрэгтэй багш нар
	77.7 (67.9-87.5)
	74.0 (63.7-84.3)
	80.3 (70.9-89.7)

	Эмэгтэй багш нар
	73.4 (65.0-81.8)
	69.5 (60.8-78.2)
	75.9 (67.8-84.0)


Тэмдэглэл: 95%-ийн итгэмжит хязгаарын утгыг хаалтанд харуулав.

Нийт оюутны дундаж дүн 75.1 (ИХ, 68.7, 81.5) гарсан ба эрэгтэй оюутны дундаж дүн 71.3 (ИХ: 64.6, 78), эмэгтэй оюутны дундаж дүн 77.6 (ИХ, 71.5, 83.7) байв. Эндээс эмэгтэй оюутнууд илүү амжилттай суралцаж байгаа боловч дундаж дүнгээс хазайх хазайлт эмэгтэй оюутнуудын хувьд өндөр байна (Зураг 2).

Зураг 2. Оюутнуудын дүнгийн тархалт, хүйсээр
[image: ][image: ][image: ]

Хүснэгт 2. Oneway ANOVA шалгуурын үр дүн, дундаж дүн, оюутны болон багшийн хүйсээр
	Оюутны хүйс
	Багшийн хүйс
	Тоо
	Дундаж дүн
	Стан. хазайлт
	Стандарт алдаа
	95%	итгэх
утгын түвшин
	min
утга
	max
утга

	
	
	
	
	
	
	Доод
	Дээд
	
	

	Нийт
оюутан
	Эрэгтэй
	72
	77.7
	8.09
	0.954
	75.8
	79.6
	46.5
	94.6

	
	Эмэгтэй
	112
	73.4
	10.41
	0.984
	71.4
	75.3
	46.2
	93.0

	Эрэгтэй
оюутан
	Эрэгтэй
	72
	74.0
	10.53
	1.24
	71.5
	76.5
	46.7
	95.6

	
	Эмэгтэй
	112
	69.5
	13.28
	1.25
	67.0
	72.0
	26.0
	91.8

	Эмэгтэй
оюутан
	Эрэгтэй
	72
	80.3
	8.21
	0.97
	78.4
	82.2
	46.3
	94.3

	
	Эмэгтэй
	112
	75.9
	9.55
	0.90
	74.1
	77.6
	48.0
	93.6



Oneway ANOVE шалгуураар шалгахад оюутнуудын дундаж дүн оюутны хүйс болон багшийн хүйсээс хамаарч хоорондоо нэлээд ялгаатай байна (F=4.386, p=0.001). Эрэгтэй, эмэгтэй оюутанд тавьсан дундаж дүн багшийн хүйсээр ялгаатай байна (p<0.001). Эрэгтэй багш нарын оюутанд тавьсан дундаж дүн 77.7 (±8.09), харин эмэгтэй багш нарын оюутанд тавьсан дундаж дүн 73.4 (±10.41) байгаа бөгөөд энэ нь эмэгтэй багшийн дүн эрэгтэй багшийнхаас доогуур байгааг харуулж байна.
Нийт 184 хичээлийг шинжлэх ухааны чиглэлээр байгаль, нийгэм, хүмүүнлэг, иргэний боловсрол, судалгаа, шинжилгээний арга зүй, яриа бичгийн ур чадварын чиглэл гэсэн дэс дарааллаар байрлуулан ангилсан бөгөөд үр дүнгийн тэгшитгэлээр сүүлд бичигдсэн хичээлүүдэд эрэгтэй оюутны авч буй дундаж дүн эмэгтэй оюутны дундаж дүнгээс 3-4 хувиар өндөр байх магадлалтай (p=0.028) байна.
Олон хүчин хүчин зүйлсийн шинжилгээгээр багшийн хүйсээс хамаарч оюутны эрэгтэй, эмэгтэй хүйстэй байхаас хамаарсан дүнгийн ялгаа ажиглагдахгүй байна. Эмэгтэй багш нар эрэгтэй багш нараас доогуур дүн тавьдаг (β=-0.017) боловч энэ нь статистик ач холбогдлын түвшинд хамааралгүй байв. Тухайн хичээлийг судалж буй оюутны хүйсийн харьцаа тэдгээрийн дүнгийн ялгаатай байдалд нөлөөгүй байна.

Ерөнхий суурийн хичээлийн хөтөлбөрт хийсэн дүн шинжилгээний үр дүн
БСШУСЯ-наас гаргасан хичээлийн хөтөлбөр боловсруулах нэгдсэн загварын дагуу 1) хичээлийн зорилго, агуулга, 2) эзэмшвэл зохих мэдлэг, ур чадвар, 3) заах арга зүй, 4) оюутныг үнэлэх шалгуур, 5) хичээлд ашиглагдах материалууд гэсэн 5 үндсэн хэсэгт агуулгын дүн шинжилгээ хийв. Харин тухайн хичээлийн хөтөлбөрт ашиглагдаж буй үндсэн сурах бичгийг 1) сурах бичгийн агуулга, 2) үг хэллэг, 3) зураг дүрслэл тус бүрээр шинжлэн дүгнэлээ.
Шинжлэх ухааны чиглэл тус бүрээр дүн шинжилгээний үр дүнг нэгтгэн, ерөнхий суурь хичээлүүдийн хөтөлбөрийн жендэрийн мэдрэмжийг тодорхойлсон.
Ерөнхий суурь хичээлүүдийн хүрэх үр дүн нь төгсөгчдийн чадамжийг өргөн хүрээнд эзэмшүүлэх, онолын мэдлэгээс гадна хувийн ур чадварууд, зан байдал, ёс суртахууны төлөвшилд эн тэргүүнд анхаарч байна. Үр дүнд суурилсан, суралцагч төвтэй сургалтад шилжихдээ сургалтын арга барил, үнэлгээний шинэ хэлбэрүүдийг нэвтрүүлэх шаардлагууд ч мөн тавигдаж байна.
Инженер, ХАА, Байгаль, Нийгмийн тэргүүлэх чиглэлээр мэргэжилтэн бэлтгэж буй бакалаврын сургалтын хөтөлбөрийн ерөнхий суурь хичээлүүдийн хөтөлбөрийн агуулга,

үндсэн сурах бичигт жендэрийн дүн шинжилгээ хийхэд хүмүүнлэгийн ухааны чиглэлийн ерөнхий суурь хичээлүүдийн хөтөлбөрөөс бусад нь жендэрийн мэдрэмжгүй гэж дүгнэгдэж байна. Тухайлбал,

Хүснэгт 3. Хичээлийн хөтөлбөрт өгсөн жендэрийн мэдрэмжтэй байдлын үнэлгээ (Нийгмийн
ухааны чиглэлээр)
	№
	Тэргүүлэх чиглэл
	Хичээлийн нэр
	Жендэрийн мэдрэмж

	
	
	
	Хичээлийн зорилго, агуулга
	Эзэмшвэл зохих мэдлэг, ур чадвар
	Заах арга зүй
	Оюутныг үнэлэх шалгуур
	Хичээлд ашиглагдах материал

	1
	Инженер
	Экономиксийн
үндэс
	1
	1
	1
	0
	0

	2
	Инженер
	Микро эдийн засаг
	1
	2
	0
	0
	1

	3
	Инженер
	Социологийн үндэс
	3
	3
	1
	0
	1

	4
	Инженер
	Улс төр судлалын
үндэс
	3
	2
	3
	1
	1

	5
	Инженер
	Сэтгэл судлалын
үндэс
	2
	2
	3
	1
	2

	6
	Инженер
	Ардчиллын
боловсрол
	1
	1
	0
	0
	0

	7
	ХАА
	Эдийн засгийн онол
	1
	1
	0
	0
	3

	8
	ХАА
	Микро эдийн засаг
	мб
	1
	мб
	2
	3

	9
	ХАА
	Макро эдийн засаг
	0
	1
	0
	2
	3

	10
	ХАА
	ХАА-н эдийн засаг
	мб
	1
	мб
	0
	3

	11
	Байгаль
	Антропологийн
үндэс
	1
	1
	2
	0
	0

	12
	Байгаль
	Нийгмийн ажил
	3
	3
	1
	2
	3

	13
	Нийгэм
	Социологийн үндэс
	1
	2
	1
	2
	0

	14
	Нийгэм
	Социологийн үндэс
	2
	2
	1
	2
	2

	15
	Нийгэм
	Улс төр судлал
	1
	1
	3
	2
	0

	16
	Нийгэм
	Ерөнхий сэтгэл
судлал
	2
	1
	1
	0
	0

	17
	Нийгэм
	Соёл судлалын
үндэс
	1
	1
	3
	2
	0

	18
	Нийгэм
	Хүний хөгжил
	2
	2
	2
	0
	1


Тэмдэглэгээ: 0 –огт мэдрэмжгүй, 1-мэдрэмжгүй, 2-мэдрэмжтэй, 3-өндөр мэдрэмжтэй
Өндөр мэдрэмжтэй - эрэгтэйчүүд, эмэгтэйчүүд хоёуланд нь адил тэгш боломж болгох, ялгаварлалгүй байх үйл явцыг бүрэн тусгаж, дэмжсэн.
Мэдрэмжтэй - адил тэгш боломж олгох тухай ерөнхий санааг дурдаж, дэмжсэн.
Мэдрэмжгүй - адил тэгш боломж олгох тухай санааг тодорхой биш ч ямар нэгэн байдлаар тусгасан. Огт мэдрэмжгүй - дээрх санаа огт тусгагдаагүй.
мб – мэдээлэл байхгүй

Дүн шинжилгээнд хамрагдсан ерөнхий суурь хичээлүүдийн хөтөлбөрт хичээлийн зорилго, агуулга, сэдвийн тойм, хичээлээр эзэмших ур чадвар, дадал, сурлагын үнэлгээнд эрэгтэй, эмэгтэй оюутнуудын суралцах үйл явц дахь онцлог ялгааг судлан, тэгш боломж олгох арга зүй тусгагдаагүй байна. Энэ нь дээд боловсролын хичээлийн хөтөлбөрийн нийтлэг шаардлагад жендэрийн эрх тэгш байдлыг хангах талаар чиглэл тусгагдаагүйтэй холбоотой байж болох юм. Гэхдээ хичээлийг зааж буй багшийн жендэрийн мэдрэмжтэй байдал,

жендэрийн тухай ойлголт мэдлэг, хувь хүний хандлагаас хамаарч хичээлийн хөтөлбөр бүрт жендэрийн мэдрэмжтэй байдал харилцан адилгүй байна.
Хичээлүүдийн агуулгад эрэгтэй, эмэгтэй зохиолч, эрдэмтдийн аль алины бүтээлүүдээс багтсан боловч эрэгтэйчүүдийн бүтээл илүү давамгайлж байна. Мөн хичээлүүдэд ашиглаж буй эшлэл, жишээ, тайлбарт эрэгтэйчүүдийн төлөөллийг түлхүү оруулсан хандлага нийтлэг байна.
Хичээлүүдэд хүйсээр ангилсан тоо мэдээ, баримтыг ашиглах практик нийтлэг биш байна. Гэхдээ бие даах ажлын хүрээнд аливаа асуудлыг хүйсээр задлан шинжилж, учир шалтгаан, үр нөлөөг тайлбарлах чадварыг эзэмшүүлэхэд зарим багш анхаарч байгаа нь сайшаалтай.
Тухайн хичээлийг судалж буй эрэгтэй эмэгтэй оюутны суралцах үйл явц, идэвх оролцоо, хичээлд хандлагат нэлээд ялгаа байдгийг дийлэнх багш нар, ялангуяа эмэгтэй багш нар хүлээн зөвшөөрч байна. Харамсалтай нь тэдгээрийг засч залруулах заах арга зүйн ур чадвар багш нарын дунд харилцан адилгүй байна. Байгалиасаа л эрэгтэй, эмэгтэй хүмүүсийн оюун санаа, сэтгэн бодох ур чадвар ялгаатай заяагдсан гэсэн хэвшмэл ойлголт, хандлага, байр суурьтай багш нар цөөнгүй байна. Хэрэв тухайн хөтөлбөрөөр хичээл зааж буй багш өөрөө жендэрийн хэвшмэл ойлголт, хандлага, байр суурьтай тохиолдолд заах арга зүйгээрээ дамжуулан хичээлийн хөтөлбөрийг жендэрийн мэдрэмжтэй болгох боломжгүй юм. Учир нь оюутны идэвх, хариуцлагыг нэмэгдүүлэх, тэднийг сэдэлжүүлэх мотиваци өгөх нь багшийн сурган хүмүүжүүлэх үйл ажиллагааны үндсэн үүрэг юм.
Ерөнхий багш нарын жендэрийн талаар ойлголт, мэдлэг хангалтгүй байна. Жендэрийн эрх тэгш байдлыг эн тэнцүүлэх, тэгшитгэх гэж ташаа ойлгох төөрөгдөл багш нарын дунд байна.
Хичээлийн хөтөлбөрт оюутны даалгавар гүйцэтгэлийн үнэлгээний бодит шалгуур тавьдаг ч баг, бүлгээр гүйцэтгэх даалгаварт хүйсийн харьцааг харгалзан үзэхгүй байх, багаар ажиллах ур чадварт ач холбогдол өгдөггүй багш нар цөөнгүй байна. Оюутны даалгавар, бие даалтад эрэгтэй, эмэгтэй оюутны давуу болон сул талыг харгалзан үзсэн бодит шалгуур ашигладаг туршлага багш нарын дунд түгээмэл биш байна. Оюутнуудыг баг, бүлгээр ажиллуулах, хичээлийн явц зэрэгт суралцагчдын цөөнх болж буй эрэгтэй оюутнуудыг тэгш оролцуулах, илүү дэмжих хандлагатай байна. Ийм тохиолдолд цөөн тооны эрэгтэй/эмэгтэй оюутан суралцаж байгаа тул гэсэн тодотголоор тэдэнтэй ижил түвшинд байгаа эмэгтэй/эрэгтэй оюутнуудыг үл ойшоох, эмэгтэй/эрэгтэй оюутнуудын суралцах үйл явцад, сурлагын дундаж амжилтад сөргөөр нөлөөлж болохыг анхаарах хэрэгтэй.
Ерөнхийдөө, эмэгтэй оюутны үзүүлж буй сурлагын дундаж амжилт эрэгтэйчүүдийнхээс өндөр байна. Тухайн хичээлийг судалсан оюутнуудын өнгөрсөн 2 улирлын дүнгийн ахиц, дэвшилд дүн шинжилгээ хийж үзэхэд оюутны сурлагын дундаж амжилт эрэгтэй, эмэгтэй оюутны аль алинд буурсан байна. Гэхдээ энэ бууралт эрэгтэй оюутнуудын хувьд илүү ажиглагдаж байна. Ихэнх багш нар оюутныхаа улирлын дүнд дүн шинжилгээ хийдэггүй, тухайн хичээлийг судалсан оюутны үнэлгээ, дүнд гарч буй ахиц, дэвшил тэр дундаа эрэгтэй, эмэгтэй оюутанд хэр ялгаатай байгааг судалж үздэггүй байна.
Багшийн хүйсийн байдал нь эрэгтэй, эмэгтэй оюутны дүнд нөлөөгүй, тухайн хичээлийг судалж буй оюутнуудын хүйсийн харьцаа тэдгээрийн дүнгийн ялгаатай байдалд нөлөөгүй болохыг статистик дүн шинжилгээ нотолсон. Гэхдээ эрэгтэй багш нар эмэгтэй

багш нартай харьцуулахад оюутанд илүү өндөр үнэлгээ өгдөг нийтлэг хандлага шинжлэх ухааны бүх чиглэлд ажиглагдав.
Шинжлэх ухааны суурь сурах бичгүүдэд жендэрийн тогтсон хэвшмэл ойлголтыг гүнзгийрүүлсэн агуулга байхгүй ч эрэгтэй төлөөллийг түлхүү ашиглаж, зонхилох дүрд авч үзсэн хандлага нийтлэг байна. Дийлэнх сурах бичгүүдийн зохиогчид нь эрэгтэй, эмэгтэй аль аль хүйсийн төлөөлөлтэй боловч эрэгтэйчүүд илүү давамгайлж байна. Зарим сурах бичгийн агуулгад жендэрийн хэвшмэл ойлголтуудыг шууд тусгасан байна. Гэхдээ энэ нь эмэгтэй, эрэгтэйчүүдийн нийгэмд эзлэх байр суурь, гүйцэтгэх үүрэг, түүний хувьсал өөрчлөлтийг харьцуулсан байдлаар ихэнх тохиолдол илэрч байна.

Дүгнэлт
1. Дээд боловсролын салбарт жендэрийн эрх тэгш байдлыг хангах эрх зүйн орчин хангалттай бүрэлдээгүй байна.
2. Дүн шинжилгээний үр дүнгээс үзэхэд иргэний боловсролын чиглэлийн хичээлүүдийн хөтөлбөрийн агуулга, тэдгээрт ашиглаж буй үндсэн сурах бичгүүдийг ерөнхийд нь жендэрийн мэдрэмжгүй гэж дүгнэв.
3. Эрэгтэй, эмэгтэй оюутнуудын суралцах үйл ажиллагаанд тодорхой ялгаа байдаг гэдгийг дийлэнх багш нар хүлээн зөвшөөрч байгаа төдийгүй хичээлээ жендэрийн мэдрэмжтэй удирдан зохион байгуулж буй багш нар цөөн байна. Ихэнх хичээлүүдийн хөтөлбөрт оюутны бие даан гүйцэтгэх даалгавар, бие даалт, шалгалтын үнэлгээнд тодорхой шалгуур, ганцаарчлан гүйцэтгэх эсвэл багаар ажиллах эсэхийг тодотгон салгасан зааг байхгүй байна. Оюутны сурлагын дүнд тэдний хичээлийн ирц, хичээлийн идэвх зэрэгт ач холбогдол өгөх хандлага нийтлэг байна.
4. Ерөнхийдөө энэ чиглэлийн хичээлүүдийг судалсан эрэгтэй, эмэгтэй оюутны хүйсийн харьцаа нэлээд ойролцоо байна. Гэхдээ нийт оюутны дундаж дүнгээс эмэгтэй оюутны дундаж дүн өндөр, харин эрэгтэй оюутнуудын дундаж дүн доогуур байна. Эрэгтэй эмэгтэй оюутнуудын аль алины сурлагын дүн, амжилтанд ахиц, бууралт ажиглагдсан ч эрэгтэй оюутнуудын амжилт доогуур байна.

